
 
 

 

 

10. juni 2026 

 

Inatsisartut suleriaasianni § 37 imm. 1 naapertorlugu Naalakkersuisunut apeqquteqaat imaattoq 

matumuuna saqqummiuppara. 

Naalakkersuisunut apeqqutit: 

1. Dronning Ingridip Napparsimmavissuani eqqiaanermut tunngasuni kalaallit sulisut arlallit 

sioqqutsisumik ilimasaarneqanngikkaluarlutik soraarsitaasimasut ilumoorpa? 

2. Naalakkersuisut paasissutissiissutigisinnaavaat taamatut pisoqarsimappat sulisut qassit 

soraarsitaasimanersut, aammalu taakkunannga qassit kalaallinik aalajangersimasumik 

atorfeqartuusimanersut? 

3. Ilumoornersoq sulisut pineqartut soraarsitaanerminnut tunngavilersuutinik 

naammaginartunik tunineqarsimanngitsut? 

4. Naalakkersuisut nassuiaateqarfigisinnaavaat soraarsitsinerit suliffiup iluani inatsisit 

atuuttut naapertorlugit pisimanersut, ilanngullugit ilimasaarineq, tusarniaaneq aammalu 

tunngavilersuineq pillugit maleruagassat? 

5. Naalakkersuisut ilisimavaat paasissutissat soraarsitaasut nalunaarfigineqarsimasut 

filippinerinik sulisunik taarserneqassallutik? 

6. Tamanna ilumoorsimappat, sumi tunngaveqarpa najukkami kalaallit sulisunik nunanit 

allaneersunik sulisunik taarserinissamik aalajangiineq? 

7. Naalakkersuisut misissorsimavaat soraarsitsinerit taamaattut najukkami suliffinnut, 

suliffimmi avatangiisinut aammalu peqqinnissaqarfimmi kalaallinik sulisussarsiornermut 

qanoq kinguneqarsinnaanersut? 

8. Naalakkersuisut suliniuteqassamaarpat pisortat suliffeqarfiutaanni, ilanngullugu 

Dronning Ingridip Napparsimmavissua, periarfissaqarfiatigut kalaallinik sulisunik 

atorfinitsitsinissaq attassiinnarnissarlu salliutinneqarnissaat qulakkeerniarlugu? 

9. Naalakkersuisut pilersaaruteqarpat suliaq sukumiinerusumik misissorniarlugu aammalu 

sulisut eqqugaasut eqqortumik aammalu inatsisit isumaqatigiissutillu atuuttut 

naapertorlugit pineqarsimanersut qulakkeerniarlugu? 

10. Ilumoornersoq Dronning Ingridip Napparsimmavissuani sulisut qallunaatut oqaatsinik 

atuinissamik imaluunniit pisinnaasaqarnissamik piumasaqaatinik 

naammassinninngikkunik soraarsitaanissamut aarlerinartorsiorsinnaasut? 

11. Naalakkersuisut nassuiaateqarfigisinnaavaat oqaatsit pillugit piumasaqaatit suut 

aalajangersimasut eqqiaanermut sulisut aammalu napparsimmavimmi sulisut allat 



 
 

pillugit atuunnersut, kiisalu piumasaqaatit taakku qanoq nalilersorneqarlutillu 

atuutsinneqarnersut? 

12. Naalakkersuisut naapertuututut naleqquttullu isigaat kalaallisut oqaasilinnik sulisut 

qallunaatut oqaatsinik naammattumik ilisimasaqannginneq tunngavigalugu 

atorfinitsitaanerminnik annaasaqarsinnaanerat, immikkut suliani qallunaatut oqaatsit 

sulinermi pisariaqavinngitsut eqqarsaatigalugit? 

13. Naalakkersuisut suliniutinik sunik aallartitaqarsimappat kalaallisut oqaasilinnik sulisut 

oqaatsinik tapersersorneqarnissamut aammalu pisinnaasanik ineriartortitsinissamut 

neqeroorfigineqarnissaat qulakkeerniarlugu soraarsitsinermik taarsiullugu? 

14. Naalakkersuisut qanoq ilillutik qulakkiissavaat pisortat suliffeqarfiutaanni oqaatsit 

pillugit piumasaqaatit kalaallit sulisunik tunngavissaqanngitsumik assigiinngisitsinermik 

kinguneqannginnissaat? 

(Inatsisartunut ilaasortaq Jess Svane, Siumut) 

Tunngavilersuut: 

Inuit akornanni aammalu Dronning Ingridip Napparsimmavissuani sulisut akornanni paasissutissat 

ilungersunartut saqqummiunneqarput, tassani oqaatigineqarluni kalaallit sulisut eqqiaanermut 

tunngasuni sulisut arlallit naammattumik sioqqutsisumik ilimasaarneqanngikkaluarlutik aammalu 

ersarissumik tunngavilersorneqanngitsumik soraarsitaasimasut. Peqatigisaanik 

ernumassutigineqalerpoq najukkami sulisut nunanit allaneersunik sulisunik 

taarserneqarsinnaanersut, ilanngullugit filippinerinik sulisunik. 

Tamatuma saniatigut paasissutissat saqqummerput sulisut qallunaatut oqaatsinik atuinissamik 

imaluunniit pisinnaasaqarnissamik piumasaqaatinik naammassinninngikkunik 

soraarsinneqarnissamut aarlerinartorsiorsinnaasut. Tamanna oqaatsitigut naligiimmik 

pineqarnissaq, suliffimmi atugassarititaasut aammalu pisortat suliffeqarfiutaanni kalaallisut 

oqaasilinnik sulisunik illersuinissaq pillugit tunngaviusumik apeqqutinik saqqummiivoq. 

Suliap ernumanartoqartippaa, pisortat suliffiutaat Kalaallit Nunaanni atorfinitsitsinermi pitsaasunik 

toqqissisimanartunillu atugassaqartitsinissamut kiisalu kalaallisut oqaatsit atorneqarnissaannut 

aammalu najukkami sulisunik attassiinnarnissamut tapersersuisariaqarmata. Taamaattumik 

erseqqissaasoqarnissaa pisariaqartinneqarpoq atuuttut maleruagassat aammalu tunngaviit, soorlu 

tunngavilersuineq, naligiimmik pineqarnissaq aammalu ingerlatsinermi eqqortumik 

periuseqarnissaq malinneqarsimanersut. 

Tamanna tunngavigalugu Naalakkersuisut pissutsit pillugit nassuiaateqarnissaat 

kissaatigineqarpoq. 

Apeqqutigineqartut ullut suliffiusut qulit iluanni akeqquneqarput. 



 
 

Una qallunaatuumiit nutsigaavoq 

 


